
La nòva Lei del maòri reconeis la
responsabilitat del govèrn neozelandés dins la
reculada de la lenga
Se crèa un organisme nòu encargat de “menar” la promocion de
la lenga, qu’es minoritària e mai entre los maòris

Lo Parlament de Nòva Zelanda a aprovat una nòva Lei del
maòri que se fixa per objectiu de normalizar aquel idiòma
coma lenga oficiala e de ne revitalizar l’usança. La lei
reconeis que “las politicas e practicas passadas” del govèrn
neozelandés son estadas prejudiciablas per la “proteccion e
promocion de la lenga maòri”. 

La nòva lei remplaça una d’aprovada en 1987. Una de las
novetats principalas es la creacion d’un organisme
independent, Te Matawai, encargat de “menar” la promocion
de l’idiòma. L’organisme nòu trabalharà en collaborant amb lo
govèrn neozelandés e amb los iwis —los clans maòris— per tal
de definir e implementar las estrategias de revitalizacion de la
lenga. De fach, los iwis tendràn un ròtle preponderant a Te
Matawai: nomenaràn 7 de sos 13 membres.

Lo prètzfach de revitalizar lo maòri es enormàs. Fins al sègle
XIX èra la lenga majoritària de Nòva Zelanda. Las primièras
escòlas missionàrias l’empleguèron per estendre
l’ensenhament de tipe occidental entre los maòris. Mas lo
govèrn neozelandés comandèt de remplaçar aquela lenga per
l’anglés abans la fin del sègle XIX.

Long del sègle XX, lo maòri patiguèt una reculada fòrta, e
actualament (cens de 2013) nonmàs 125 000 maòris —d’un
total de 600 000— parlan la lenga. L’idiòma solament es
majoritari dins qualques parçans de l’Illa del Nòrd.

